Sondag 21 Oktober 2007

Twintigste Sondag in Koninkrykstyd

liturgiese voorstel

Fokusteks:

Lukas 18:1-8

Ander tekste: 

Jeremia 31:27-34 of Psalm 119:97-104 of Genesis 32:22-31; Psalm 121; 2 Timoteus 3:14-4:5

Inleiding  

Gelowiges deur die eeue deel hierdie belydenis: “Ons hulp kom van die Here af …” Daarom dat die gelykenis van die oneerbiedige regter en die weduwee so in die kol is: ons mag altyd vrymoedigheid hê om ons Vader om hulp te vra … Ons stel voor dat daar in die erediens geleentheid gegee word vir stilte en “vraetyd”, waar ons ons vrae vreesloos voor die Here kan bring. Dit help ons fokus op die vertrouensaspek, naamlik dat ons bely én leef soos mense wat weet dat hulle hulp van die Here kom! 

Diensorde

God versamel ons voor Hom

Koninkrykskers: Al is dit hoe donker om ons, breek God se hulp deur en brand God se lig in ons hart. 

Daarom vertrou ons op Hom! 

Stilte 

Aanvangswoord

Psalm 121:1-2

Seëngroet

Liewe gemeente, ek groet julle in die Naam van die Here ons Vader, wat omgee vir mense, wat hulle hoor as hulle vra en in wie ons graag ons vertroue stel. Amen.
Lofsang

Lied 513 “Soek in God jou sterkte”; NSG 206 “Besoek u kerk, o Heer”

Doopherinnering

Gebruik Genesis 32:22-31 om God se beslaglegging op ons lewe te verduidelik. Hy bepaal ons identiteit: ons naam. 

Diens van die Woord

Gebed by die opening van die Woord

Lied 254 “Spreek Heer, spreek Heer”; NSG 332 “O Heer, maak op my hart se poort”

Skriflesing

Lukas 18:1-8

Verkondiging 

Antwoord

Lied 221 “Loof die Heer omdat Hy goed is”; NSG 337 “Heugelike tyding”

Diens van die Tafel

Formulier

Gebruik die formulier “Die nagmaal … as waarborg” in die Gebedeboek met Liturgiese Voorstelle, bl 55. 

Uitdeel van brood en wyn 

Tafelgebed

Here, by u gedekte tafel, waar brood en wyn so duidelik spreek van u ontferming, 

bring ons ons gebede vir al die nood in die wêreld om ons. 

Ons, wat gesond is, bid vir die siekes. 

Ons, wat geen pyn het nie, bid vir dié wat ly. 

Ons, wat kan loop en staan waar ons wil, bid vir die wat aan ‘n bed of in ‘n huis vasgekluister is.

Ons, wat kan praat, sien en hoor, bid vir hulle wat stom, blind of doof is. 

Ons, wat helder kan dink, bid vir hulle wat verstandelik gestremd is. 

Ons, wat oorvloed het, bid vir armes. 

Ons, wat genoeg het om te eet, bid vir dié wat honger is. 

Ons, wat in huise woon, bid vir hulle wat op straat of in vlugtelingkampe leef. 

Ons, wat vry is, bid vir die gevangenes.

Ons, wat in vrede lewe, bid vir hulle wat in oorlogsgebiede woon. 

Namens hulle almal en vir dié wat treur en eensaam is, vra ons: Here, wees ons genadig!

Ons wil U nie vandag vra om U oor óns te ontferm, as ons self nie bereid is om ons te ontferm nie. 

Daarom bid ons vir die bereidheid, die liefde en die middele om die nood om ons te verlig soos wat U raaksien en ons nood verlig.

Omdat U omgee, wil ons omgee. 

So lewe ons volgens u wil. Amen (uit: J Evers-Kruit, aangepas).
Nagmaal

Dankgebed

Psalm 103

Sang

Lied 284 “Laat, Heer, u vrede deur my vloei”; NSG 278 “Lei, vriendlik Lig”

Dankoffers

Uitsending

Slotsang

Lied 286 “Here, God van liefde”; NSG 317 “My enigste troos”

Seën

Mag die liefde van die Here Jesus ons na Hom toe trek. 

Mag die krag van die Here Jesus ons sterk maak in sy diens. 

Mag die vreugde van die Here Jesus ons vervul.

Mag die seën van die Almagtige God: die Vader, Seun en Heilige Gees, tussen ons wees en vir altyd bly. 

Antwoord

Die gemeente sing  “Amen” Lied 313; NSG 356.

PREEKSTUDIE – LUKAS 18:1-8

Teks

Die meeste kommentare is van oortuiging dat die teks die leser nie tot ’n voorgeskrewe gebedslewe wil oproep nie. Die teks wil mense nie probeer oortuig dat meer gebed gebedsverhoring verseker nie. Die gevaar is dat mense maklik die afleiding kan maak dat gebedsverhoring plaasvind wanneer ek kry waarvoor ek bid. Wanneer dit nie gebeur nie, is dit bloot omdat ek nie dringend en genoeg gebid het nie. ’n Oproep om mense dus aan te moedig om meer of met groter erns te bid (en so God as ’t ware oor te haal), is ’n eng en onbybelse verstaan van die gelykenis.

Met die lees van die teks word ’n mens tog bewus van ’n spanning in die uitleg en verstaan van die gelykenis. In vers 1 lyk dit of die fokus van die teks gebedsvolharding is. Dit plaas die klem op die vrou en haar optrede in die gelykenis, as voorbeeld hiervan. Ook sluit vers 8b se vraag na geloof aan by die vrou se volharding, naamlik dat sy getrou gebly en nie opgegee het om haar saak te besleg nie. Maar dan kom roep vers 6 die leser op om te luister en te fokus op die regter se woorde en gevolglike optrede. Is dit die weduwee of is dit die regter se gedrag en optrede wat die betekenis van die gelykenis oopsluit? In die volgende bespreking sal die temas van die Lukasevangelie gebruik word om te besluit hoe die gelykenis verstaan en vertolk kan word.

Die meeste kommentare is dit eens dat die regter se motiewe en optrede ons help om iets van God se karakter te verstaan. Tog kan mens nie anders nie as om ook te vra na die rol van die weduwee in die verstaan van die gelykenis. 

Konteks

Om die teks te verstaan is dit dus belangrik om sy plek binne die geheel van die Lukasevangelie te sien. Eerstens fokus Lukas op dissipelskap as navolging van Jesus. Dissipelskap gaan egter gepaard met groeiende konflik vanuit die oord van die samelewing en godsdienstige strukture. Vanaf hoofstuk 5 is die leser bewus van die onafwendbare konflik tussen die Skrifgeleerdes (as die bewaarders van die status quo) en Jesus se afwys daarvan en kritiek daarop. Die vrou se optrede vertolk iets van Jesus se eie kritiek op die onreg en onbillike uitsluit van mense en die regte wat mense ontneem word deur die samelewingstrukture.

Lukas word beskou as die evangelie van die geringes en gemarginaliseerdes, die slagoffers van aanvaarde en standaard- gebruike in die samelewing. Hierdie gebruike het sekere mense bevoordeel, bevoorreg en beskerm, maar ten koste van die regte van ander wat eenvoudig onderdruk, uitgestoot en onrein verklaar is. Jesus se woorde en sy optrede kritiseer juis hierdie strukture. Op hierdie punt breek die evangelie deur in die lewe van onderdruktes en gemarginaliseerdes. In aansluiting by Jesus se antwoord op die Skrifgeleerdes se vraag oor wanneer die koninkryk van God verwag kan word, vertel Jesus die gelykenis.

Jesus se antwoord en gebruik van die gelykenis maak dit duidelik dat die tyd en die plek van die koninkryk aanbreek in Homself en in sy woorde en optrede. Die koninkryk van God is dus nie iets waarop gewag word nie, maar word gerealiseer in Jesus se woorde en dade. Die koninkryk realiseer juis wanneer die onreg beveg en herstel word sodat mense heelheid kan beleef. Daarom maak Jesus mense heel, of dan gesond, wat deur die bestaande strukture en gebruike daarvan weerhou is. 

Die samelewing waarbinne Jesus beweeg het, het die blindes, kreupeles en melaatses onrein verklaar en hulle uit die gemeenskap geskuif. Vroue is as minderwaardig beskou, sonder status in die samelewing. Die skare mense verhinder die verlamde om Jesus te bereik (5:19), hulle verdring die vrou met bloedvloeiing, sy kan bloot ’n stuk van sy kleed aanraak, en dit is die skare wat die blinde probeer stil maak wat na Jesus roep (18:39). Die gelykenis kies die beeld van die weduwee as aanklag teen die strukture en gebrek van die sisteem om juis haar regte te beskerm. Die weduwee is uitgelewer en magteloos om haar saak te verbeter of haar regte te beskerm met die strukture en sisteme van die samelewing.

Jesus, daarenteen, gooi die strukture om en verbreek die aanvaarde gebruike en reëls. Die verlamde breek deur die dak en Jesus genees hom, die vrou met bloedvloeiing raak Jesus se kleed aan en – teen die verwagting in – word genees. Jesus oortree die reinheidswet en laat die vrou toe om sy voete met olie te was en met haar hare af te droog, maar sy gaan weg as iemand wat vrygespreek is van sonde. In hierdie optrede van Jesus sien ons hoe die woorde van Maria se loflied waar word: “maghebbers het Hy van trone afgeruk en geringes verhoog; behoeftiges het Hy oorlaai met goeie gawes en rykes met leë hande weggestuur” (Luk 1:52-53). In die gelykenis is dit die knaende houding van die weduwee wat, teen alle verwagting in, die onregverdige regter dwing om haar saak te behartig. In die gelykenis word die weduwee dus voorgehou as voorbeeld van koninkryksgeloof. Geloof wat die bestaande strukture bevraagteken, kritiseer, aanval en uiteindelik omvergooi . . . sodat reg kan geskied. Jesus se optrede en woorde, as aanbreek van die koninkryk, word juis hierin sigbaar wanneer die vyandige strukture afgebreek word en herstel en heling vir onderdruktes aanbreek.

’n Verdere aspek uit die gelykenis is die verwysing na geloof in die laaste deel van vers 8: “Maar sal die Seun van die mens by sy koms nog geloof op aarde vind?” Lukas bespreek die tema van geloof  by agt geleenthede. Geloof word hier spesifiek aangehaal met verwysing na genesing en vergifnis van sonde. Geloof word die instrument om die koninkryksdoelwitte te laat aanbreek, naamlik heelheid en herstel van status in die samelewing (Luk 5:20; 7:9; 7:50; 8:48; 8:50; 17:19; 18:42). Die ander gevalle waar Lukas die kwessie van geloof aanraak, handel oor Jesus se besorgdheid oor die dissipels se gebrek aan geloof (Luk 8:25; 17:5-6; 22:32). Geloof is dus die vermoë om God se koninkryk te ontdek in die afbreek van die bestaande strukture, asook die heling en herstel van die onderdruktes en gemarginaliseerdes. So is dit die geloof van die melaatse Samaritaan wat hom red (17:19). Die Samaritaan ontdek die koninkryk in Jesus wat bo verwagting, anders as wat die gewoonte was, na hom uitreik en hom genees. Daarom kan hy nie anders as om God te loof en te prys nie. In die gelykenis van die Fariseër en die tollenaar in die tempel is dit die tollenaar wat die koninkryk ontdek wanneer, hy teen die gebruik en die oortuiging van die tyd, tog by ’n genadige God toegang vind (18:9-14). Die gelykenis verstaan geloof dus as demonstrasie van die koninkryk van God, in die kritiek op en afbreek van samelewingstrukture, asook die heelmaak en herstel van slagoffers in die samelewing.

In die tweede plek bring die vraag aan die einde van die gelykenis sy hoorder voor ’n verdere uitdaging. Gelowiges word opgeroep tot geloof wat berus op ’n bepaalde geloofsvertroue. Die gelykenis skets die regter as iemand met ’n baie spesifieke karakter en dat hy deurgaans ooreenkomstig sy karakter optree. Aan die einde is dit sy selfsug en eie gewin wat hom dwing om die saak van die weduwee te behartig. Net soos die regter ooreenkomstig sy karakter optree, kan die gelowige daarop reken dat God ooreenkomstig en konsekwent volgens sy karakter sal optree. Dit beklemtoon die retoriese vraagstelling van vers 7.

Die kritiek op die oënskynlike afwesigheid en uitbly van God se koninkryk het dus nie op God se betroubaarheid betrekking nie. Dit is wel gerig teen gelowiges wat in hulle daaglikse bestaan en leefwyse vasval. Hierdie bestaan en leefwyse (met strukture wat marginalisering verder uitskuif en bevestig, nie afbreek nie) weerhou die sigbare aanbreek van God se koninkryk in hulle tyd en omstandighede. Die oproep om aan te hou bid, het nie soseer te doen met die betroubaarheid van God nie. Dit is ook nie ’n vraag of gebed sake kan verander en of die bidder God kan oorhaal om dinge te verander of om in te gryp nie. Gebed, in die eerste plek, is ’n stap van geloof. Gebed is om dit te waag met God. 

Baie mense is skepties oor gebed. Is dit nie maar bloot ’n gesprek met myself nie? Is daar werklik ’n God tot Wie ek die gebed kan rig? Is daar regtig ’n God wat omgee . . . genoeg omgee om vir ons te sorg en na ons om te sien? Daarom sal mense makliker ophou bid as die risiko aangaan om te probeer bid. Bloot die aksie van gebed vra om geloof. Geloof wat God erken en prys. Geloof wat God teenwoordig vind in die alledaagse bestaan van die lewe, besig om sy koninkryk te laat aanbreek. Daarom is die krag van gebed eerstens te vind in die geloofsoortuiging van die bidder; dat God teenwoordig en kragdadig besig is met die oprigting van sy koninkryk. Die gebed van ’n gelowige het ’n kragtige uitwerking, nie omdat God op die gebed reageer nie, maar omdat die gelowige God teenwoordig vind in die lewe.  

Hierdie geloof bied `n stuk troos en sekerheid om self deur sy/haar woorde en dade die koninkryk van God te laat realiseer in die alledaagse. Gebed breek dus die horison van ons geloof oop sodat ons God ontdek en raaksien waar Hy besig is om te midde van die chaos sy koninkryk op te rig. Dit is hierdie ontdekking wat ons sal aanvuur om self met entoesiasme in te spring en saam met God aan sy koninkryk mee te werk. Gebed is die geloofstap om vir seker te weet daar is ’n God wat leef. Meer nog, ’n God wat sorg en omgee vir mense en hulle lewe. “In praying we show our confidence that this God hears, and cares, and acts. When we pray for something as mundane, as essential as “daily bread” it is making a rather amazing statement of faith in the goodness of God. Prayer is our way of letting God be God, of letting God care about bread, and rain, and peace, and forgiveness. Prayer isn’t primarily asking God for things, even things so basic as bread. Prayer is the courageous determination to let God be God” (Claire Noonan Bates).

Die gelykenis oortuig dat die eintlike sekerheid nie in die volhardende gebed lê nie, maar in die karakter van God. God is goed en aan sy karakter getrou. Hierop kan die bidder reken en kan daarom soos die weduwee volhardend die samelewing en sy vernietigende strukture kritiseer en afbreek, sodat God se koninkryk meer sigbaar sal word. Die tekste uit die Leesrooster kan daarom ook so aangewend word om die gemeente bewus te maak van die spesifieke geloof waartoe ons uitgedaag word.

Jeremia 31:27-34 wys op die verbond wat God met die mens sal aangaan. God se ooreenkoms en beloftes bly dieselfde, maar mense se hart sal verander sodat hulle in staat sal wees om God te dien en volg. Psalm 119:97-104 praat oor God se woord as die ware wysheid wat gesoek en gevolg moet word. In teenstelling met die valse waarhede en leuens wat mense najaag en so hulle lewe verloor, is dit die woord van God wat mense waarlik vrymaak en laat leef. Die jong Timoteus word aangemoedig om vas te staan in sy geloof ten spyte van vervolging en teëspoed. Hy moet sy krag vind in die getuienis van Paulus se lewe, sy opvoeding, sy deelname aan die geloofsgemeenskap en in die profetiese boeke wat oor die waarheid getuig. Sy lewe moet op die geloof gerig bly en ’n lewende getuie hiervan wees (2 Tim 3:14-4:5).

Preekvoorstel

Die siniese clichés waarmee ons samelewing opgesom kan word, klink soos volg:

“Good guys finish _______  (last).” “Might makes ________ (right).” “It's not what you know, it's  _______ (who)  you know.” “You can be sure that no good deed will go__________ (unpunished).” “Meekness is __________(weakness).” “The best things in life are________for those who grab them.” Een van Nike se T-hemde sê: “The meek shall inherit the earth” en agterop die siniese opmerking: “Yea right!!” Daarom is die vanselfsprekende reaksie op die weduwee se behoefte aan geregtigheid om haar eerder aan te raai om op te hou kla. Sy ken nie die regte mense nie, sy het nie die regte status nie en boonop beskik sy nie oor genoeg geld om haar saak te kan verbeter nie.

Die krisis van die weduwee kan ons omskryf met die vraag waarmee ons daagliks gekonfronteer word op die voorblad van die koerant en in die nuusuitsending op televisie: “Sal sake in die wêreld ooit verbeter?” “Watter verskil kan ons in die aangesig van armoede en sterftes van vigslyers maak?” Hier kan verder uitgewei word oor die gemarginaliseerde situasies van mense en die onbillike hantering van menseregte in die gemeenskap.

Waartoe word gelowiges opgeroep in hierdie “oënskynlik” magtelose situasie? Eerstens wil die gelykenis ons laat verstaan hoe om met geloof te leef te midde van die sinisme en kritiek op lewe. Gebed word die geloofsgedrag wat sy vertroue vind in ’n God wat sorg en omgee. Meer nog, berus die sekerheid van die gelowige daarop dat God besig is om sy beloftes na te kom deur die onreg af te breek en die stukkendheid van die lewe te herstel en gesond te maak. Sien gerus die temas van die gelykenis wat onder Konteks bespreek is.

Tweedens word gelowiges uitgedaag om hulle geloofsoortuiging en sekerheid in hulle alledaagse lewe te gaan uitleef deur self die koninkryk sigbaar te laat aanbreek. Die gee van ’n kombers is nie bloot die verligting van nood nie, maar moet die gelowige se kritiek op die strukture van verarming wees. Die uitreik na die straatkind moet meer wees as maatskaplike opheffing, maar ’n geloofshandeling wat veg vir die regte van die gemarginaliseerde. Die gelowige moet by uitstek geken word aan sy knaende kritiek op en afbreek van onregverdigheid en die herstel en heling van die regte van mense soos blyk uit sy eie uitreik, luister, aanraak en hulp aan hulle wat ly onder die afbrekende strukture en sisteme van ons dag.

